
BASTAKORLIK IJODIYOTI: TARIX VA TAQDIR

Kamola Xasanova

Farg‘ona davlat universiteti “San’atshunoslik” fakulteti

“Musiqa ta’limi” yo‘nalishi 1-kurs talabasi

Annotasiya:Ushbu maqolada qadimiy san’at turi bastakorlik ijodiyotining tarixiy rivojlanish yoʻli
xususida ma’lumot beradi. Shuningdek, bastakorlik san’atiga oid fikr-mulohazalar maqolada aks etadi.

Kalit soʻzlar: bastakorlik, “Ustoz-shogird maktabi”, lapar, yalla, kuy, qoʻshiq

Xalqimiz juda ham boy va ulkan musiqiy merosga ega. Sermazmun va purma’nolikka ega boʻlgan kuy
va qoʻshiqlarimiz, insonning hayotga, atrof muhitga boʻlgan muhabbatini oshiruvchi, unga zavq-shavq
beruvchi quvnoq kuy, lapar va yallalarimiz, shu bilan birga kishini chuqur oʻyga toldiruvchi,
mushohadaga undovchi va eng muhimi – tarbiyaviy ahamiyatga ega boʻlgan mumtoz ashula va
maqomlarimiz – oʻzbek xalqining ruhiyati, oʻy-fikrlari va asl oʻzligining mahsulidir. Shuning uchun ham
deyarli barcha marosimlarimiz yoki quvonchli va esda qolarli kunlarimiz bu milliy ohanglarimizsiz
oʻtmaydi.

Qadimdan oʻzbek musiqa san’atida ustozona musiqa birlamchi ahamiyat kasb etib kelgan. Buning
zaminida xalq ichidan chiqqan bastakorlarning xizmati beqiyosdir. Ularning ijodiy faoliyati har qaysi
davrda ham xalqning ma’naviy va ijtimoiy ehtiyoji sifatida gavdalanadi. Shuning uchun ham Sharq
xalqlari, xususan oʻzbek millati hayotini hech qachon bastakorlarning yaratgan asarlari, qoldirgan merosi
va ularning yangidan-yangi yaratilajak ijod namunalarisiz tasavvur etib boʻlmaydi.

Hozirgi kunimizda ijodiyotning bastakorlik sohasi bilan bir qatorda Kompozitorlik sohasi ham keng
rivojlanib bormoqda. Biroq bu ijodiy yoʻnalish nisbatan yosh musiqiy faoliyatlardan hisoblanadi. Shu
bilan birga tan olib aytish kerakki, kompozitorlarning ijod namunalarini xalqning ma’lum bir
doiralarigina tinglaydi, tushunadi va qabul etadi. Shunday ekan, hali hanuz bastakorlik ijodi xalqning
diqqat markazidagi birlamchi musiqiy faoliyat va hayotidagi zarurat boʻlib qolaveradi.

Bastakorlik an’analariga koʻra, ijodkor eng avvalo ijrochilikda mohir boʻlishi lozim. Qolaversa,
sozandalik, xonandalik, badiiy adabiyot va aruz ilmini puxta egallashi, meros bilimdoni hamda
badihagoʻylik xususiyatini oʻzida mujassam etishlik – bularning barchasi bastakorlikning muhim
talablaridandir va bu talablar qadimgi davrlardanoq shakllanib kelgan. Shuning uchun bastakorlik
ijodiyoti tarixini aynan xonandalik va sozandalik ildizlari bilan uzviy bogʻliqlikda oʻrganish shart.
Chunki bastakorlik mazkur ijodiy faoliyatlarning yuqori bosqichi hisoblanadi.

Shu oʻrinda T.B.Gʻofurbekovning fikrlari asoslidir: “Odatda bunday san’atkorlar oʻz faoliyatida ijrochi
(xonanda, koʻproq sozanda)lik va ijodchilikni uzviy bogʻlashgan” [Oʻzbekiston milliy ensiklopediyasi. t
I. T.: 1999] Shunga asoslangan holda aytishimiz mumkinki, bastakorlikning tarixiy ildizlari juda qadimiy
davrlarga borib taqaladi. Tarixiy adabiyotlardagi ma’lumotlarga qaraganda, eramizdan avvalgi IV
asarlarda Iskandar Zulqarnayn Oʻrta Osiyoni zapt etadi va bu yerning aholisi boʻlmish sugʻdiylar,
baqtriyaliklar va xorazmliklarning boy musiqa madaniyati, xususan xonandalik, sozandalik va raqs
san’atlaridan hayratda qoladi. Eramizning I asriga aloqador, Koʻhna Ayritomda topilgan noyob toshtaxta
karnizida mashshoqlar ansambli tasvirlangan boʻlib, bu ashyoviy dalil oʻsha davrda sozandachilik san’ati
yetarli darajada rivojlanganligidan xabar beradi. Demak, bastakorlik ijodiyotining (ya’ni musiqiy
ijodchilikning) shakllanish davri taxminan eramizdan avvalgi IV va eramizning I asrlarini oʻz ichiga
oladi. Bastakorlik tarixini oʻrganish borasidagi ma’lumotlarni turli yozma manbalarda, jumladan,
Forobiyning “Katta musiqa kitobi”, Xorazmiyning “Ilmlar kaliti”, Narshaxiyning “Buxoro tarixi”,
Firdavsiyning “Shohnoma”, Nizomiyning “Xusrav va Shirin” dostoni, shuningdek Davlatshoh

Samarqandiyning “Tazkiratush - shuaro”, Alisher Navoiyning “Majolis – un nafoiy”, Nisoriyning
“Muzakkiri Ahbob” kabi asarlarida uchratish mumkin.

Sharq musiqa ilmining asoschisi Abu Nasr Forobiy oʻzining “Katta musiqa kitobi”ning musiqa ilmiga
bagʻishlangan bobida bastakorlik sohasini alohida bir boʻlimda yoritib beradi. Forobiy risolasida bu
boʻlim “Kuylarni yaratish hay’ati” deb nomlangan. Alloma oʻz davrining mohir musiqa ijod
etuvchilarini biron-bir maxsus nom bilan atamagan. Ulardan mashhurlari qatorida Ma’bat al-Madiniy va
Ibn Surayj al-Makkiy nomlarini keltiradi. Ularni mashhur “kuy yaratuvchilaridan” deb ta’rif berib oʻtadi.
[Abu Nasr Forobiy. Kitab – musiqa al – Kabir. Arab tilidan tarjima va izohlar A.Nazarovniki. Kitob:
Musiqa ijodiyoti masalalari. T.:1997]

Mazkur davrlardan boshlab, milliy bastakorlik an’analarining asosi XX asrgacha maqom va mumtoz
musiqa ijodiyoti boʻlib kelgan boʻlsa, XX asrning 20-yillaridan boshlab bastakorlik ijodiyotida yangicha
uslublar shakllana boshladi. Bu hodisa rus va u orqali boshqa Gʻarbiy va Sharqiy Evropa
mamlakatlarining musiqa an’analari kirib kela boshlaganligi bilan izohlanadi. Boshqa tomondan esa,
zamon bastakorlari “musiqiy merosimizni asrab avaylagan holda uning asl navlaridagi namunalarini
qoʻllashda vorisiylikni ta’minlab, yangi-yangi uslubiy yoʻnalishlarni yaratishga muyassar boʻlishgan”
[Yunusov R. Faxriddin Sodiqovning ijodiy merosi hozirgi zamon bastakorlik jarayoni kesimida. Kitob:
Musiqa ijodiyoti masalalari T.: Qatortol – Kamolot. 1997]

Bu borada Hamza Hakimzoda Niyoziy, Toʻxtasin Jalilov, Yunus Rajabiy, Faxriddin Sodiqov, Komiljon
Jabborov, Saidjon Kalonov, Nabijon Xasanov, Gʻanijon Toshmatov, Hoji Abdulaziz Rasulov, Mulla
Toʻychi Toshmuhamedov, Orifxon Hotamovlarning ulushi ayniqsa salmoqlidir. Bastakorlar ijodiga
marsh, vals, musiqali drama, ommaviy qoʻshiq kabi yangi janrlar kirib keldi. Bular, jumladan, Hamza
Hakimzoda Niyoziy ijodida koʻzga tashlanadi.

Xususan, uning “Yasha shoʻro”, “Biz ishchimiz”, “Hoy-hoy otamiz” kabi qoʻshiqlarida Gʻarb san’atiga
xos shakl va boshqa musiqiy ifoda vositalari bilan an’anaviy oʻziga xosliklar birga qoʻllanilgan boʻlsa,
“Koʻzlaringni yashirma”, “Sayyora” va boshqa qoʻshiqlarida milliy yoʻnalish tamoyillari ustunlik qiladi.

Bu davrning oʻziga xosligini umumiyroq qilib aytganda, avvallari bastakorlarda mumtozlikka intilish va
yangi yaratilajak asariga oʻxshash asarlarga murojaat etish kuchli boʻlgan boʻlsa, endi har bir ijodkor oʻz
dunyo qarashlari negizida va zamonga mos tarzda asar yaratishga urina boshladi. Bunday fikrlarni Yunus
Rajabiy, Saidjon Kalonov, Muxtorjon Murtazoyev, Imomjon Ikromov, Nabijon Hasanov, Orifxon
Hotamov, Gʻulomjon Hojiqulov, shu oʻrinda yangi davr bastakorlari: Abduhoshim Ismoilov, Oʻlmas
Rasulov, Qahramon Komilovlar ijodiga nisbatan ham qoʻllash mumkin.

